
– Høvuðskravið er, at tað skulu vera listarlig og faklig dygdareyðkenni 
í tí, sum vit lata stuðul til. Vit leggja eisini dent á talentmenning. 
Hvar fólk búgva í landinum vigar ikki so nógv, tá ið stuðul skal latast, 
sigur Ingun í Skrivarastovu, forkvinna í Mentanargrunni Landsins

FRANTS JENSEN

Tað eru fimm fólk, ið 
meta um og velja út, 
hvørji listafólk skulu 
fáa starvsløn og lista­

fólkaløn úr Mentanargrunni 
Landsins. Í ár høvdu tey til­
samans 6,4 milliónir krónur at 
býta út. 3,1 millión til starvslønir 
og 3,3 til listafólkalønir. 

43 av 138 fingu 
játtandi svar
– Vit fáa nógvar dygdargóðar 
umsóknir inn á hvørjum ári, og 
vit kundu ynskt at stuðla fleiri av 
teimum, enn vit hava møguleika 
til, tí at játtanin er avmarkað, 
sigur Ingun í Skrivarastovu.

Í fjør fekk nevndin til dømis 
111 umsóknir til starvsløn, av 
teimum fingu 40 játtandi svar. 
27 umsóknir vóru til trý ára 
listafólkalønina, og trý fingu 
játtandi svar. 

Hon vísir á, at sum játtanin er, 
røkkur hon ikki til meira enn at 
umleið 30-40 fáa játtandi svar. 
Tað er sostatt á hvørjum ári ein 
stórur bólkur av umsøkjarum, ið 
fáa noktandi svar. 

– Eg hevði ynskt, at játtanin 
hækkaði á hvørjum ári, so at 
fleiri fingu stuðul, sigur hon.

Fylgja treytum í lóg 
og starvsskipan
– Avmarkaða játtanin ger, at vit 
noyðast at siga nei til fleiri góðar 

umsóknir. Tí haldi eg, at tað er 
umráðandi, at fólk søkja aftur, 
hóast tey hava fingið noktandi 
svar, sigur forkvinnan.

Hon vísir á, at tá ið tey meta 
um, hvør skal fáa, so fylgja tey 
fyrst og fremst teimum treyt­
unum, ið lógin og starvsskipan­
in ásetir.

– Tað er ásett, at tað, ið vit 
stuðla, skal vera av listarligum 
ella fakligum dygdareyð­
kennum. Tað er ikki soleiðis, at 
onkur listagrein vigar meira enn 
onnur, tað kemur fyrst og fremst 
an uppá umsóknina og dygdina, 
sigur Ingun í Skrivarastovu.

Lova nýggjum 
talentum framat
– Vit taka støði í sjálvari 
umsóknini og meta um, um 
tær lúka treytirnar. Vit leggja 
eisini dent á, at bæði leik og 
lærd fáa stuðul. Tað er eisini 
týdningarmikið fyri okkum, 
at vit geva nýggjum talentum 
møguleika at menna seg. Tey 
hava ikki altíð so nógv verk at 
vísa á, men tey eiga eisini at 
sleppa framat, sigur Ingun í 
Skrivarastovu.

Hon vísir á, at tað er týdn­
ingarmikið, at listafólk fáa 
arbeiðsnáðir í eina tíð at arbeiða 
burturav við teirra verkætlan­
um. 

Tað hevur verið funnist at, at 
stuðulin ofta er sera smábýttur, 
men hon vísir á, at tað eru eisini 
tey, ið bara søkja um starvsløn 
ein, tveir ella tríggjar mánaðir.

– Hugt verður eisini eftir, um 
umsøkjari hevur fingið fyrr, og 
hvat viðkomandi hevur avrikað, 
sigur Ingun í Skrivarastovu. 

Høvuðsstaðurin fær mest
Nakrar ferðir hava nøkur fólk 
glepsað eftir nevndini, at hon 
stuðlar mest teimum somu 
fólkunum í Havn, og at tað er 
trupult hjá øðrum at fáa játtan 
– serliga hjá teimum, ið búgva 
kring landið.

– Tað eru ikki bara tey somu, 
ið fáa. Tað er ein breiður skari 
av fólki, ið fær játtað stuðul. Vit 
hyggja eisini at íbúgvarafrøðini, 
til dømis kyn, aldur og sam­
bandið millum bygd og bý. Hetta 
er ikki raðfest ovarliga, men er 
ein partur av metingini í enda­
ligu avgerðini, sigur Ingun í 
Skrivarastovu.

Topp 40-listin av teimum, 
ið hava fingið listafólkaløn og 
starvslønir síðani 2001 og fram 
til 2019 vísir tó, at nógv tann 
størsti parturin av teimum, ið 
eru ovast á stuðulslistanum, 
búgva í høvuðsstaðnum. 

– Meginparturin av teimum, 
ið søkja, búgva nokk í Havn. Men 
tað eru eisini fólk aðrastaðni 
frá, ið fáa. Tað ræður um ikki 
at halda seg aftur, og um onkur 
ikki hevur fingið einaferð, so 
er at søkja aftur, sigur Ingun í 
Skrivarastovu. 

Listafólkalønin
Tá ið talan er um listafólkaløn, 
er tað skipað eitt sindur øðrvísi, 

hvussu valt verður út, hvør skal 
fáa løn í trý ár. Krøvini eru, at 
umsøkjari skal hava listarliga 
útbúgving ella samsvarandi 
royndir. 

– Fakligar nevndir við ser­
kønum umboðum verða settar 
at gera tilmæli til nevndina 
innan ymsu listasøkini. Nevndin 
viðgerð hesi tilmæli og tekur 
endaliga støðu til, hvørji trý fólk 
fáa listafólkalønina. Higartil 
hava vit í hvørjum umfari givið 
fólki innan ymiskar listagreinar 
stuðulin. Men tað er ikki eitt 
krav. Vit kundu eisini givið til 
dømis tveimum rithøvundum 
í sama umfari stuðul, sigur 
forkvinnan.

Íverksetarastuðul og 
vanligur stuðul
Umframt starvsløn og lista­
fólkaløn, so umsitur grunnurin 
eisini íverksetarastuðulin og 
vanligan stuðul til verkætlanir, 
og til mentanarligt virksemi 
sum heild, harumframt eisini 
týðingar. Í hesum førunum eru 
játtanirnar til einstakar verk­
ætlanir, millum annað bóka- 
og tónleikaútgávur, týðingar, 
konsertferð, dans, sjónleik og 
annað. 

Nevndin hevur í ár 3,1 
milliónir krónur at býta út til 
annan stuðul.

Kanna ikki avrikini
Tað er eitt krav, at umsøkjarar 
skulu lata inn frágreiðing til 
grunnin, tá ið stuðulsskeiðið er 

av. Er stuðulin trý ár, skal ein 
ávegisfrágreiðing eisini sendast 
inn hvørt ár.

– Tað er ikki soleiðis, at vit 
kanna hvønn einstakan, um 
nakað ítøkiligt er komið burtur­
úr. Vit eru ikki ein arbeiðsgevari, 
sum kannar, um arbeiðsfólkið 
ger sítt arbeiði. Tað er ikki 
okkara uppgáva. Men vit fylgja 
sjálvandi við í mentanarlívinum 
í Føroyum og síggja, hvat kem­
ur burturúr. Tað, sum er mest 
umráðandi, er, at fólk fáa ar­
beiðsnáðir at arbeiða burturav 
innan sítt øki, sigur Ingun í 
Skrivarastovu.

Eitt ár eftir av setanini 
Nevndin fyri Mentanargrunnin 
verður vald fyri fýra ár í senn. 
Verandi nevnd hevur sitið í 
trý ár. Nevndarlimir kunnu tó 
veljast aftur, tó skulu teir ikki 
sita í meira enn tvær setur til­
samans. 

Landsstýrismaðurin við 
mentamálum velur tríggjar av 
nevndarlimunum, og felagið 
fyri listafókasamband Føroya, 
LISA, velur tveir limir. Lands­
stýrismaðurin velur formann 
og næstformann. 

Ragnhild Hjalmarsdóttir 
Højgaard er vorðin kend av at 
gera listaverk á Glasi og á Noma 
av føroyskari ull. Í skjáttuni 
liggur ein listprýðing til nýggja 
Hilton Garden í Havn. Føroyska 
tekstillistakvinnan hevur valt 
ullina til sína sergrein, og hevur 
eisini fingið trý ára listafólkaløn

– Eg hevði ikki væntað at fingið 
listafólkalønina. Als ikki. Tó valdi 
eg at spyrja meg sjálva, at um 
eg hevði fingið listafólkalønina, 
hvussu hevði eg so skipa tað? 
Hvussu hevði eg snikkað mína 
dreyma vekætlan saman? Eg valdi 
at søkja. Á tann hátt fekk eg eis ini 
høvi at gera vart við mítt ar beiði 
yvirfyri nevndini. Eg eri tik in av 
bóli, at eg fekk lønina. Eri eisini 
sera takksom fyri, at eg verði 
viðurkend fyri tað arbeiði, ið eg 
havi gjørt, sigur Ragnhild Hjalm­
ars dóttir Højgaard.

Hon hevði heldur ikki væntað, 
at sleppa at listprýða Glasir. 

– Eg hugsaði, at eg var heldur 
óroynd og helt tískil ikki, at eg fór 
at vinna skitsuuppkastið. Men tað 
gjørdi eg, og listanevndin valdi at 
lata mær hesa ábyrgd, sigur hon.

Ull er Føroya gull
“Ull er Føroya gull” hava før oy ing­
ar sagt í øldir. Síðstu tíðina hava 
vit tó upplivað nakað heilt annað, 
tá ið seyðaull og skinn í tonsavís 
eru brend og farin upp í royk. Men 
tað er tó onkur, ið sær virði og 
møgu leikarnar í ullini. Ragnhild 
Hjalm arsdóttir Højgaard er ein 
av teimum.

– Eg arbeiði við burðardygd, og 
eg ynski millum annað at finna út 
av, um vit kunnu koma aftur til 
at gagnnýta ullina í størri mun. 
Eg royni at hjúkla um hesa søg­
una, sum liggur í føroyska seyð­
in um og tann rávøran, ið kemur 
av honum. Eg royni at endurhugsa 
gagn nýtingina av hesum tilfari og 
at lyfta virði, við at seta tilfarið í 
sam anhangir, ið stuðla upp und ir 
hesum. Eg ynski at bjóða menn­
ingarmegini av og kanna, um 
meira kann gerast við hana, enn 
tað, ið verður gjørt í dag, sig ur 

Ragn hild Hjalmarsdóttir Høj­
gaard.

37 ára gamla havnarkvinnan í 
Keypmannahavn leggur dent á, at 
neyðugt er við hugburðsbroyting, 
og at neyðugt er at síggja tilfarið á 
ein annan hátt, enn vit gera í dag. 
Ein hugburðsbroyting, ið sæst 
aftur í tíðarrákinum í dag.

– Eg royni at tvinna tað sið­
bundna saman við nútíðar­ og 
fram tíðarsamfelagnum. Eg veit 
ikki svarini, men eg vil fegin 
kanna tað nærri. Tað er ikki bara 
endaliga úrslitið, ið hevur áhuga, 
men vegurin hagar er eins áhuga­
verdur, sigur hon. 

Tríggir varðar í trý 
ára verkætlan
Hon hevur býtt verkætlanina 
uppí í tríggjar partar. Hon kallar 
tað tríggir varðar, og hvør varði er 
eitt ár. Fyrsti varðin verður nýttur 
til rann sókn og nám. Annar varðin 
verður nýttur til nýhugsan og 
sam an bundið við tað siðbundna, 

og triði varðin er eitt slag av lop­
fjøl. 

– Eg vóni, at hetta kann bera 
við sær, at eg kann koma út um 
land oddarnar, út í Evropa at sýna 
fram. Eg vóni at fáa loyvi at um­
boða Føroyar á einum høgum list­
ar ligum støði, har miðað verður 
eft ir at siga okkurt um okkara 
sam leika og samtíð. Føroyska ull­
in er í serflokki, bæði tá ið talan er 
um dygd og lit. Í føroysku søguni 

eru nógvar ósagdar søgur, ið eiga 
at hava stóran áhuga bæði fyri 
út lend ingar og føroyingar, sigur 
hon.

Skraddari og 
tekstillistafólk
Áhugin hjá Ragnhild Hjalmars­
dóttir Højgaard fyri føroyskari 
ull byrjaði, tá ið hon var í starvs­
venj ing hjá Sirri í 2005, ið tá hevði 
ullavirki og klædnahandil í Vági. 

Fyrst lærdi hon til skraddara, og 
fór síðan víðari undir útbúgving 
á Det Kongelige Kunstakademis 
skole for Design.

– Eg vildi víðka um mínar før­
leik ar frá at gera klæðir til fólk, til 
burt urav at arbeiða við tekstili. 
Nú arbeiði eg við føroyskari ull 
í arkitekturi, og at skapa hugløg 
inni í rúmum. Her miði eg móti at 
økja um trivnaðin á einum staði, 
til dømis gjøgnum at betra um 

Ger ull til listaverk

Starvslønin 
veitir mær 
karmar fyri at 
eksperi mentera 
í enn størri 
mun, og gevur 
mær ávísan 
tryggleika

– Eg arbeiði við øllum tí, sum er knýtt at ullini. Bæði tað søguliga, tað mentanarliga. Hetta er 
tað, sum eg haldi er áhugavert, sigur Ragnhild Hjalmarsdóttir Højgaard, tekstillistakvinna
Mynd: Ólavur Fredriksen

Meginparturin av 
teimum, ið søkja, 
búgva nokk í 
Havn. Men tað eru 
eisini fólk aðra­
staðni frá, ið fáa

Ingun í Skrivarastovu, forkvinna 
í Mentanargrunni Landsins

